
Hilekoaren gorabeherak 

Hilekoaren aurreko sindromea sendatzeko tratamendua ere badu lore esentzien terapiak 

Eusebio Gonzalez 

Hilekoaren zikloarekin agertu ohi diren emozio, psike eta gorputz-sintoma multzoa dira hilekoaren aurreko sindromea. Sintoma horiek hilerokoa izan baino bost edo hamaika egun lehenago hasten dira, eta hilekoarekin batera desagertzen dira. 

Ez dakigu zehatz zerk eragiten dituen, baina uste da biologia faktoreekin (hormonetan gertatzen diren gorabeherak), gizarte faktoreekin eta faktore psikikoekin dutela zerikusia. Emakumeen %75ek izaten dituzte, hilekoa duten bitartean. 20 eta 40 urte arteko emakumeetan gertatzen da, batez ere. Menstruazioaren aurreko sindrome larria pairatzen duten emakumeen %60k inguruk gorabehera psikiatrikoren bat daukate. 

Ez dago laborategi proba zehatzik, ez eta gorputz azterketa jakinik hilerokoa izan aurreko sindromea diagnostikatzeko. Ez dakigu zergatik gertatzen den. 

Hilerokoari lotutako sindromeak eragin ohi dituen sintomak bi taldetan sailka daitezke: ohiko sintomak eta hain ohiko ez direnak. Sintoma ohikoenen artean, honako hauek ditugu: sabeleko mina; orkatilak, oinak eta eskuak handitzea; buruko mina; bizkarreko mina; gizentzea (likidoak ez dira behar bezala kanporatzen eta, hori dela eta, gerta daiteke kiloren bat gora egitea); azalean aknea agertzea; goragalea; idorreria edo beherakoa; jateko gogo bizia (goxoak, jaki gaziak...); hileroko mingarria; zaratak eta argiak jasateko ahalmena urritzea. 

Beste sintomak hauek dira: larrimina, izua, nahasmena, arreta jartzeko zailtasunak, gauzak ahazteko joera, beheraldia, suminkortasuna, errudun sentimendua areagotzea, nekea, sexu harremanetarako gogoa galtzea, beldurrak handitzea, norberaren estimua galtzea, lo eza eta arrazoirik gabeko negargura. 

TRATAMENDUAK ETA LORE ESENTZIEN BIDEZ SINTOMAK ARINTZEA. Hilerokoa izan aurreko sindromearen tratamenduak hainbat taldetan sailkatzen dira: norbere burua zaintzeko metodoak (kirola nahiz dieta orekatua egitea), psikiatriako botikak, hormonen bidezko terapia (ahotik hartzeko botikak), botika halopatikoak (ibuprofenoa, aspirina, diuretikoak,...), akupuntura, homeopatia eta lore esentziak. 

Elikadurari dagokionez, B6 bitamina gehiago hartzea gomendatzen da. Izan ere, arindu egiten baititu sintomak. Hona hemen bitamina hori duten elikagai batzuk: olo malutak, bihi osoko arroza, arbendolak, gibela, arrautzak... Magnesioa duten elikagai gehiago hartzea ere lagungarria da, hala nola bihi osoko laboreak (olo malutak, bihi osoko arroza, artatxikia), bananak, itsaskiak eta barazkiak. 

Lore esentzien terapia gaixoaren arabera egokitu behar da; Bach doktoreak zioen bezala, «kasu bakoitza kontu handiz aztertu behar da». Badira, ordea, zenbait lore esentzia transpertsonal hilerokoa izan aurreko sindromea pairatzen duten emakume gehienek izan ohi dituzten sintomak artatzeko. Lore esentzia transpersonal batzuk: ziapea, intxaurrondoa, gerezi-aranondoa, pagoa, gorostia, sahatsa, xarma, sagarmina, gaztainondo zuria, esklerantoa eta olibondoa. 

Ikus ditzagun banan-banan eta labur-labur. Ziapeak hormonak beren onera etortzeko eta bihotza arintzeko balio du; intxaurrondoak, hipersentiberatasunerako eta sintomak eragozteko; gereziondo-aranondoak, kontrola ez galtzeko, krisiari aurre egiteko eta hormonen zikloa doitzeko (ziapearen lagungarri); pagoak, onarpena eta ulermena gehitzeko; gorostiak, suminkortasun eta gorroto sentimenduei aurre egiteko; sahatsak, erresuminerako, erruki sentimendurako, likidoen erretentziorako; xarmak, gogo ezaren, nagikeriaren aurka eta eguneko eginbeharretarako indarra izateko. Gaztainondoak, gorputzeko hanturetarako, aurpegiko orbanetarako, ile koipetsurako eta sintomak arintzeko; gaztainondo zuriak, larriminerako; esklerantoak, aldartearen gorabeherak eta hormonen nahasteak eragozteko; olibondoak, nekeari aurre egiteko, erabateko akidura ere etor bailiteke egun horietan. 

Bakoitzak du zereginen bat. Denak nahastuz gero, hilekoa izan aurreko sindromeari aurre egiten zaio. Ez da kontu makala, eta emakumeek asko sufritzen dute horren eraginez. Honetarako ere badu konponbidea lore esentziak. Gainera, beste tratamenduak bezain eraginkorra da. Merezi du probatzea. 

Lore esentzien tratamendua gaixoaren arabera egokitu behar izaten da 

20 eta 40 urte arteko emakumeen %75 inguruk dute hilekoa izan aurreko sindromea 

Tratamendua betetzea ez ezik, kirola egitea eta elikadura zaintzea ere aholkatzen zaie emakumeei  

Kasu klinikoa 

Hogeita hamahiru urteko emakumea. Herstura handiarekin eta beherako sintomekin etorri zen kontsultara. Sintoma horiek gaiztotu egiten omen zitzaizkion hilekoaren aurretik eta hilekoak irauten zuen bitartean. Egun horietan, ohi baino haserrekorrago egoten omen zen, eta nekea sentitu ohi zuen egun osoan. Halaber, batzuetan erabat akituta zegoen. Duela zazpi urtetik zituen sintoma horiek, eta lehenbiziko urteetan ibuprofeno izeneko botika hartu omen zuen. Hasieran izugarri lagundu omen zion, baina gero pixkanaka eragina galtzen joan zen botika. Beste zerbait probatu nahi zuen, ez baitzuen jarraitu nahi hormona tratamenduarekin.Izan ere, halako tratamenduek nahi gabeko ondorioak dituzte. Behin eta berriz gogorarazi genion emaitzarik onenak lore esentziak hartzearekin batera egunero ohitura batzuk aldatu behar zituela. Kirola egin behar zuen, eta ale osoko labore nahiz barazki gehiago jan. Gogo gutxi erakutsi zuen gomendio horiek betetzeko, baina garrantzitsua izan zitezkeela aitortu zuen. Apurka-apurka, agindutakoa betetzen hasi zen. Lore esentzia hauek agindu zitzaizkion: ziapea, hormonak beren onera etortzeko; intxaurrondoa, hipersentiberatasuna gutxitzeko eta sintomak eragozteko; gorostia, etsaitasunari eta haserrekortasunari aurre egiteko; esklerantoa, aldartearen gorabeherak eta hormonen nahasteak eragozteko; olibondoa, nekeari eta akidurari aurre egiteko. Bost hilabetez hartu zuen tratamendua; artatzen hasi eta lehenbiziko hilekoa egokitu zitzaionean, pixka bat hobetu zela sentitu zuen. Nolanahi ere, hobekuntza askoz handiagoa espero zuenez, adorea galdu eta terapia bertan behera uzte- kotan egon zen. Adoregabetze horri aurre egiteko, errosta eman genion. Bigarren hilekoa askoz hobeto eraman zuen, eta kendu egin genion errosta. Ondoren, gerezi-aranondoa erantsi genion tratamenduari, hormonen zikloa doitzen laguntzen baitu. Tratamendua amaitu zuenean, arazoaren %85-edo gainditurik zeukala adierazi zigun. Orain hilekoak ez dira hain mingarriak, eta hilekoaren aurreko sintomak ia-ia desagertu egin zaizkio. Emakumea pozik eta harro dago lortutako lore esentzien bidezko tratamenduarekin . 

